
Nifirħu…

Lil Thea Gauci li ħadet sehem fil-programm Sajf ma’ Gaffiero fejn ġiet ikklassifikata fit-tieni post fil-
kategorija tagħha. Thea ġiet ukoll magħżula biex f’Novembru titla’ tikkompeti f’Berlin.

Iktar ’il quddiem Thea Gauci ħadet sehem f’San Remo Junior Festival Malta. Dan il-festival sar fil-5 
t’April ġewwa Dar il-Mediterran għall-Konferenzi fejn Thea kklassifikat fit-tmien post u ġiet magħżula 
biex tirrappreżenta lil Malta ġewwa t-Turkija fil-Festival Shining Star. 

Lil Alexia Micallef li ħadet sehem f’festival internazzjonali tal-mużika fil-Bulgarija bl-isem ta’ Siver 
Yantra u rnexxielha tirbaħ Diploma for Excellent Performance. Hija kienet ukoll magħżula fost l-aħjar 
kantanti f’dan il-festival.

Lil Marco Gauci li ġie rikonoxxut bħala l-ikbar kollezzjonist tal-Formula 1 ġewwa Malta. Huwa ngħata 
ċertifikat mingħand il-Malta Records għall-akbar kollezzjoni ta’ mudelli tal-Formula 1.

Lil Gilbert Bartolo li kklassifika fit-tieni post fit-tellieqa Malta-Gozo-Malta organizzata nhar is-Sibt 17 
ta’ Awwissu 2013 minn Birkirkara St Joseph. Huwa qasam il-fliegu bejn Malta u Għawdex darbtejn f’ħin 
ta’ sagħtejn u 59 minuta.

Lil Marlon Borg li ħa sehem fl-Elite Challenge ġewwa l-Ungerija. L-Elite Challenge hija sfida fiżika 
mqassma fuq ħamest ijiem u hi bbażata fuq it-taħriġ tas-suldati Amerikani. Marlon kien l-ewwel persuna 
mhux Ungeriż li pparteċipa f’din l-isfida.

Lill-Mellieħa Youth li għal sena oħra telgħu Lourdes jgħinu lil dawk inqas ixxurtjati minna. Huma kienu 
jiffurmaw parti minn grupp Malti mmexxi minn Monsinjur Charles Scicluna.

Lil dawk il-persuni kollha mill-Mellieħa li ggradwaw jew kellhom suċċess akkademiku matul l-aħħar 
sena skolastika mid-diversi istituzzjonijiet edukattivi fosthom l-Università, l-MCAST, l-ITS u oħrajn.

Liż-żewġ timijiet ta’ Selmun Bar li kklassifikaw fl-ewwel u fit-tieni post fil-kampjonat Nazzjonali tal-
American Pool. Barra minn hekk diversi plejers intagħżlu sabiex jirrappreżentaw lil pajjiżna fil-Black Ball 
Nation’s Cup.

Lil Marvin Gauci li huwa s-sid tar-ristorant Terragon li matul iċ-ċerimonja organizzata minn The 
Definitive(ly) Good Guide to Restaurants rebaħ rekord ta’ disa’ premijiet fosthom Overall Best Restaurant 
in Malta, Best Food, Best Service, Most Mentioned, Best Business Entertainment, Most Romantic, Best 
Vegetarian Options, People’s Choice Wine List u Best Maltese Wine List. 

Lil William Chetcuti li għat-tielet sena konsekuttiva kien ivvutat bħala l-Isportiv Nazzjonali tas-Sena 
2014 mill-membri tal-Assoċjazzjoni tal-Ġurnalisti Sportivi.

Nifirħu wkoll lil dawk il-persuni kollha li kienu nvoluti fil-pantomima ‘Made in China’ li ttellgħet 
ġewwa s-sala tal-Iskola Primarja tal-Mellieħa. Prosit ukoll lil Mark Cachia li dderieġa l-pantomima għall-
ewwel darba.

Lil Raquel Cutajar li nħatret bħala Ambaxxatriċi taż-Żgħażagħ għall-Kunsill tal-Mellieħa. Bħala 
Ambaxxatriċi taż-Żgħażagħ hija għandna d-dritt tattendi l-laqgħat tal-Kunsill u kif ukoll tkun involuta fid-
diskussjonijiet.

Lil Carmel Bartolo ġie maħtur bħala President tal-Kunsill Skolastiku, Skola Primarja tal-Mellieħa mill-
Ministru tal-Edukazzjoni, l-Onor. Evarist Bartolo. Huwa serva għal ħafna snin fil-qasam edukattiv kemm 
bħala għalliem kif ukoll bħala Assistent Kap f’diversi skejjel sekondarji. Carmel serva wkoll bħala viċi 
President tal-Assoċjazzjoni Maltija tal-Futbol għal diversi snin. L-esperjenza tiegħu f’dawn l-oqsma żgur li 
ser tkun ta’ benefiċċju fil-ħidma tal-Kunsill Skolastiku.

Lil Antonia Micallef, li fl-24 edizzjoni tal-Malta Journalism Awards organizzati mill-Istitut tal-Ġurnalisti 
Malta rebħet l-unur għall-Ilsien Malti fil-Ġurnaliżmu. 

Lil-Logutenent Stephanie Debono li ntgħażlet mill-President Marie-Louise Coleiro Preca sabiex isservi 
fil-kariga tal-Aide-de-Camp tagħha.

Lil Damian Buhagiar li f’Ġunju spiċċa il-kors tal-BA (Hons) fil-Musical Theatre mill-Arts Educational 
Schools London, Chiswick, u fit-8 ta’ Settembru ser jiggradwa mis-City University, London, u akkredidat 
mill-Council for Dance Education and Training. Hu qiegħed ukoll jieħu sehem f’diversi musicals ta’ fama 
mondjali u qiegħed ikollu ħafna kummenti ta’ tifħir minn esperti tat-teatru.

Lill-Għaqda tan-Nar Maria Bambina li ħadet sehem għall-ewwel darba fil-Festival Nazzjonali tan-Nar 
tal-Art u kklassifikat fit-tielet post. Nawguraw ukoll lill-istess Għaqda f’għeluq il-25 sena mit-twaqqif 
tagħha.

Lil Twanny Darmanin għall-esebizzjoni tal-arti kontemporanja bit-titlu Time Lapse li tella’ fil-Berġa 
tal-Italja. Xi ħaġa interessanti waqt din il-wirja kien il-fatt li kienu esebiti wkoll l-isketches oriġinali ħdejn 
il-pitturi. B’hekk din l-esebizzjoni kienet waħda ferm iktar kompluta u tagħti idea tal-ħsibijiet tal-artist wara 
kull pittura.

Lil Neil Sant għas-sehem tiegħu f’San Remo Junior Festival Malta bil-kanzunetta Who’s Loving You. 
Hu rebaħ it-televoting award u l-audience award. Awguri lil Neil għal iktar suċċessi fil-karriera tiegħu.

Lil Artemocion Dance & Leisure Studio li iktar kmieni din is-sena ħadu sehem fil-Karnival Malti 
organizzat fit-Tuneżija. Din kienet esperjenza oħra għal diversi studenti Melleħin sabiex jesebixxu t-talenti 
tagħhom barra minn Malta.

Lil Kelsy Attard li ħadet sehem f’konkors tal-kanzunetti fir-Rumanija u kklassifikat tajjeb ħafna f’diversi 
kategoriji. Nawguraw iktar suċċessi lil Kelsy Attard.

Lil Raissa Baldacchino li ntgħażlet sabiex tirrappreżenta lil Malta fil-kompetizzjoni tal-iSwiss Youth 
Synchronised Swimming li sar f’Mejju li għadda ġewwa Lugano.

Lil Malta Kyokushin Karate Federation li ħadu sehem fil-Kyokushin Karate Student Olympics li saru 
ġewwa l-Ungerija. Il-kompetituri kollha li ħadu sehem rebħu xi midalja matul din il-kompetizzjoni.

Lil Dr Joanne Vella Cuschieri li nħatret fil-kariga ta’ Maġistrat fix-xhur li għaddew. Hija twieldet fl-1976 
u laħqet avukat fl-2001.

